
Nalunngiliuk?
Nerlernaarsuk nunami pukkitsumi qaqqani 
sinerissamiluunniit piaqqisarpoq. 
Nalinginnaasumik arnaviaq ulluliorlunilu 
mannini tukertittarpai. Ulloqartarpoq 
nunami itersartani, qiviunik, meqqunik, 
naasut pilutaannik naasunillu 
oqorsaasersortakkaminik.

Paasissutissat
Uumaffii: Qaqqat
Sului siaarlutik: 150-180 cm 
Takissusia: 56-110 cm
Oqimaassusia 4,3-5 kg
Manniisa amerlassusaat: 5-6
Manniliortarpoq: Ukiumut ataasiarluni
Ivasarpoq: Ullut 28-30
Piarai piaraasarput: Ullut 40-48

Nerlernaarsuk  
Qallunaatut atia: Canadagås
Latiinerisut atia: Branta canadensis
Tuluttut atia: Canada Goose
Sorlernut ilaava: Timmissat
Timmiaqatai: Qeerlutuukkut
Ilaqutai: Qussuit, nerlerit qeerlutuullu

Nerlernaarsuk siornatigut 
qaqutigoortuugaluarpoq, maannali 
Kitaani Sisimiut Upernavillu akornanni 
nalinginnaalersimavoq. Kalaallit 
Nunaannut pisarpoq maajimi erniartorluni, 
septembarimilu aallaqqittarluni.

Ilisarnaatai
Nerlernaarsuup ilisarnaatigineruai qungatsini 
takisooq qernertoq, ersani manunilu qaqortut. 
Meqqui kajortuupput saava qaamanerulluni, papia 
qernertuuvoq eqquatalu ataa qaqortuulluni. Nerlernaarsuit 
assigiinngitsut amerlapput taamaammallu 
angissusaat assigiinngeqalutik. 

Nerisai
Nerisarai naasut naarlaavi, naasut assigiinngitsut pilutaat naasullu imermiut.

